
Annotatsiya. Mazkur tadqiqotning maqsadi makroiqtisodiy ko‘rsatkichlar mohiyatini yoritish, ularning iqtisodiy jarayonlarni 
kompleks baholashdagi o‘rnini aniqlash va asosiy makroiqtisodiy guruhlarni aniqlashdan iborat. Tadqiqot jarayonida ilmiy 
adabiyotlarni qiyosiy tahlil qilish, tizimli yondashuv, guruhlash, tasniflash va umumlashtirish usullaridan foydalanildi. Tad-
qiqot natijasida makroiqtisodiy ko‘rsatkichlar ishlab chiqarish va iqtisodiy o‘sish, narxlar, mehnat bozori, pul-kredit va 
moliya, tashqi hamda fiskal sektor ko‘rsatkichlari kabi asosiy guruhlarga ajratildi. Ushbu guruhlar milliy iqtisodiyotning turli 
yo‘nalishlarini tavsiflashi bilan birga, o‘zaro bog‘liq yagona tizimni shakllantirishga xizmat qiladi.

Kalit so‘zlar: makroiqtisodiy ko‘rsatkichlar tizimi, makroiqtisodiy jarayonlar, makroiqtisodiy muvozanat, yalpi ichki mahsu-
lot (YaIM), iqtisodiy o‘sish.

Аннотация. Целью данного исследования является раскрытие сущности макроэкономических показателей, 
определение их роли в комплексной оценке экономических процессов и выделение основных групп 
макроэкономических показателей. В процессе исследования использованы методы сравнительного анализа 
научной литературы, системного подхода, группировки, классификации и обобщения. В результате исследования 
макроэкономические показатели были разделены на основные группы, включающие показатели производства 
и экономического роста, цен, рынка труда, денежно-кредитной и финансовой сферы, внешнего и фискального 
секторов. Данные группы, характеризуя различные направления национальной экономики, одновременно 
способствуют формированию единой взаимосвязанной системы.

Ключевые слова: система макроэкономических показателей, макроэкономические процессы, макроэкономическое 
равновесие, валовой внутренний продукт (ВВП), экономический рост.

Abstract. The purpose of this study is to elucidate the essence of macroeconomic indicators, determine their role in the 
comprehensive assessment of economic processes, and identify the main groups of macroeconomic indicators. The 
study employed comparative analysis of scientific literature, a systematic approach, grouping, classification, and general-
ization methods. As a result of the study, macroeconomic indicators were divided into major groups, including indicators 
of production and economic growth, prices, the labor market, monetary and financial sectors, and external and fiscal 
sectors. These groups characterize various areas of the national economy while contributing to the formation of a unified 
and interconnected system.

Keywords: system of macroeconomic indicators, macroeconomic processes, macroeconomic equilibrium, gross domes-
tic product (GDP), economic growth.

K I R I S H
Zamonaviy iqtisodiy sharoitda mamlakatning iqtisodiy holati, rivojlanish sur’atlari va makroiqtisodiy 

barqarorligini baholash muhim ahamiyat kasb etadi. Bunda makroiqtisodiy ko‘rsatkichlar milliy iqtisodiyotda 
yuz berayotgan jarayonlarni ifodalash, mavjud tendensiyalarni aniqlash hamda iqtisodiy siyosat yo‘nalishlarini 
belgilash uchun muhim axborot manbai hisoblanadi.

Makroiqtisodiy ko‘rsatkichlar bir-biridan alohida shakllanmaydi, balki o‘zaro bog‘liq yagona tizim sifatida 
namoyon bo‘ladi. Jumladan, ishlab chiqarish hajmi, inflyatsiya, bandlik va ishsizlik, investitsiyalar, foiz stavkalari, 
eksport va import hamda tashqi qarzdagi o‘zgarishlar iqtisodiyotning umumiy holatiga bevosita yoki bilvosita 
ta’sir ko‘rsatadi. Shu sababli mamlakat iqtisodiyotini faqat bitta ko‘rsatkich, jumladan, YaIM asosida baholash 
yetarli emas, balki asosiy makroiqtisodiy ko‘rsatkichlardan kompleks foydalanish zarur.

Makroiqtisodiy ko‘rsatkichlarning ko‘pligi ularni iqtisodiy mazmuniga ko‘ra guruhlash va tasniflash zaruratini 
yuzaga keltiradi. Ularni ishlab chiqarish va iqtisodiy o‘sish, narxlar, mehnat bozori, pul-kredit va moliya, tashqi 
hamda fiskal sektor guruhlariga ajratish iqtisodiyotning turli yo‘nalishlarini tizimli baholash imkonini beradi.

Mazkur tadqiqotning maqsadi makroiqtisodiy ko‘rsatkichlarning iqtisodiy mazmunini yoritish, ularning milliy 
iqtisodiyot holatini baholashdagi ahamiyatini aniqlash hamda asosiy ko‘rsatkichlarni iqtisodiy mazmuniga ko‘ra 
tasniflashdan iborat.

M A V Z U G A  O I D  A D A B I Y O T L A R  S H A R H I
Makroiqtisodiyot va makroiqtisodiy ko‘rsatkichlarning mazmuni iqtisodiy adabiyotlarda turli nazariy 

yondashuvlar asosida yoritilgan. N.G. Mankiw makroiqtisodiyotni ishlab chiqarish hajmi, bandlik, inflyatsiya 
va iqtisodiy o‘sish kabi umumlashtiruvchi ko‘rsatkichlar orqali iqtisodiyotning yaxlit faoliyatini o‘rganuvchi fan 
sifatida talqin qiladi [1]. Sh.Sh. Shodmonov va U.V. G‘afurov milliy iqtisodiyotdagi jarayonlar hamda ularni 
ifodalovchi umumlashtiruvchi ko‘rsatkichlarni o‘rganishga e’tibor qaratgan [2]. A.S. Greenlaw va D. Shapiro esa 
ishlab chiqarish o‘sishi, ishsizlik, inflyatsiya, davlat siyosati va tashqi iqtisodiy jarayonlarni makroiqtisodiyotning 
asosiy tadqiqot yo‘nalishlari sifatida ko‘rsatgan [3].

J.M. Keynes makroiqtisodiy muvozanatni yalpi talab, bandlik va investitsiyalar o‘rtasidagi bog‘liqlik orqali 
tushuntirib, davlatning barqarorlashtiruvchi rolini asoslagan [4]. M. Friedman pul taklifi va pul-kredit siyosatining 
nominal daromad hamda umumiy narxlar dinamikasiga ta’siriga ustuvor ahamiyat bergan [5]. P.A. Samuelson va 
W.D. Nordhaus makroiqtisodiyotda qisqa muddatli talabni boshqarish bilan uzoq muddatli bozor muvozanatini 
uyg‘unlashtirgan [6]. N.G. Mankiw esa makroiqtisodiyotda qisqa muddatda narxlar va ish haqining nisbatan 
qat’iyligini, uzoq muddatda ishlab chiqarish omillari va texnologiyaning rolini ajratib ko‘rsatgan [7].

Mahalliy va MDH olimlaridan B.Yu. Xodiyev, Sh.Sh. Shodmonov, U.V. G‘afurov, T.A. Agapova, S.F. 
Seregina va A.A. Shulimova makroiqtisodiyotni o‘zaro bog‘langan bozorlar, institutsional mexanizmlar va 
umumlashtiruvchi ko‘rsatkichlardan tashkil topgan yaxlit tizim sifatida talqin qilganlar [8–11]. N.N. Izatova va 
O‘.N. Abdullayevalar makroiqtisodiy ko‘rsatkichlarning ishlab chiqarish, iste’mol va investitsiyalar darajasini 
ifodalash hamda iqtisodiy barqarorlikni ta’minlashdagi ahamiyatini qayd etgan [12]. I.S. Karieva esa ularning 
iqtisodiy o‘sish, bandlik, inflyatsiya va barqarorlikni baholash imkonini beruvchi o‘zaro bog‘liq statistik 
ma’lumotlar tizimi ekanligini ta’kidlagan [13].

Yuqoridagi adabiyotlardan ko‘rinadiki, makroiqtisodiy holatni bitta ko‘rsatkich bilan emas, balki o‘zaro bog‘liq 
ko‘rsatkichlar tizimi orqali baholash lozim. Shu jihatdan ularni bir nechta makroiqtisodiy guruhlar, xususan, 
ishlab chiqarish va iqtisodiy o‘sish, narxlar, mehnat bozori, pul-kredit va moliya, tashqi hamda fiskal sektorlar 
bo‘yicha guruhlash va tasniflash zarurligi ko‘rinadi. Bu esa, o‘z navbatida, mazkur tadqiqot ishi yo‘nalishini 
belgilashda asos bo‘lib xizmat qildi.

T A D Q I Q O T  M E T O D O L O G I YA S I
Tadqiqotda makroiqtisodiy ko‘rsatkichlarning iqtisodiy mazmuni va tasnifini o‘rganishda tizimli yondashuv, 

qiyosiy tahlil, guruhlash va umumlashtirish usullaridan foydalanildi. Ilmiy adabiyotlardagi nazariy yondashuvlar 
qiyosiy tahlil qilinib, makroiqtisodiy ko‘rsatkichlar iqtisodiy mazmuniga ko‘ra ishlab chiqarish va iqtisodiy o‘sish, 
narxlar, mehnat bozori, pul-kredit va moliya, tashqi hamda fiskal sektor guruhlariga tasniflandi.

T A H L I L  V A  N A T I J A L A R
Makroiqtisodiy ko‘rsatkichlarni tizimlashtirishdan avval ularning shakllanishiga asos bo‘lgan ilmiy 

yondashuvlarni qiyosiy tahlil qilish muhimdir. Tadqiqotda ko‘rib chiqilgan nazariy qarashlar makroiqtisodiy 
holatni baholashda turli ko‘rsatkichlarga ustuvor ahamiyat berilishini ko‘rsatdi (1-jadval).

1-jadval
Makroiqtisodiyotga oid asosiy ilmiy yondashuvlarning qiyosiy tavsifi1

№ Olim va ilmiy 
yo‘nalish Yondashuvning ilmiy mazmuni Asosiy tahlil ko’rsatkichlari

1
J.M. Keynes 
Keynschilik 
yondashuvi

Makroiqtisodiy muvozanatni yalpi talab, bandlik 
va investitsiyalar o‘rtasidagi bog‘liqlik orqali 

tushuntiradi. Bozor mexanizmi to‘liq bandlikni 
avtomatik ta’minlamagan sharoitda davlatning 

barqarorlashtiruvchi siyosatiga alohida o‘rin beradi.

-yalpi talab;
-bandlik;
-iste’mol;

-investitsiya;
-davlat xarajatlari.

1	  Tadqiqot jarayonida dissertatsiya muallifi tomonidan umumlashtirilgan.

2
M. Friedman 
Monetaristik 
yondashuv

Nominal daromad va umumiy narxlar dinamikasini 
izohlashda pul taklifi hamda pul-kredit siyosatining 

roliga ustuvor ahamiyat beradi. Uzoq muddatda 
inflyatsiya bilan ishsizlik o‘rtasida barqaror almashinuv 

mavjud emasligini asoslaydi.

-pul massasi;
-inflyatsiya;

-monetar siyosat;
-tabiiy ishsizlik darajasi;

-kutilmalar.

3 P.A. Samuelson 
Neoklassik sintez

Makroiqtisodiyotni milliy iqtisodiyotning umumiy 
holatini ifodalovchi agregat ko‘rsatkichlar tizimi sifatida 
yoritadi. Qisqa muddatli talabni boshqarish g‘oyalarini 

bozorning uzoq muddatli muvozanat mexanizmlari 
bilan uyg‘unlashtiradi.

-Yalpi ichki mahsulot (YaIM);
-iqtisodiy o‘sish;

-inflyatsiya;
-ishsizlik;

-fiskal va monetar siyosat; -tashqi 
savdo.

4
N.G. Mankiw 

Yangi keynschilik 
yondashuvi

Butun iqtisodiyot miqyosidagi ishlab chiqarish, narxlar 
va bandlik dinamikasini o‘rganadi. Qisqa muddatda 

narx va ish haqining nisbatan qat’iyligi, uzoq muddatda 
esa ishlab chiqarish omillari va texnologiyaning rolini 

farqlaydi.

-Real YaIM;
-inflyatsiya;
-ishsizlik;

-iqtisodiy o‘sish;
-yalpi talab va yalpi taklif.

5
B.Y. Xodiyev 

Milliy iqtisodiyotga 
tizimli yondashuv

Makroiqtisodiy jarayonlarni milliy daromad, yalpi ichki 
mahsulot, iste’mol, jamg‘arma, investitsiya va bandlik 
kabi umumlashtiruvchi ko‘rsatkichlar orqali baholaydi; 

barqaror iqtisodiy o‘sish va davlat siyosati masalalariga 
urg‘u beradi.

-YaIM;
-milliy daromad;

-iste’mol;
-jamg‘arma;
-investitsiya;

-bandlik.

6

Sh. Shodmonov 
va U. G‘afurov 

Tizimli-institutsional 
yondashuv

Milliy iqtisodiyotni o‘zaro bog‘langan bozorlar va 
institutsional mexanizmlardan iborat yaxlit tizim sifatida 
talqin qiladi. Iqtisodiy o‘sish, inflyatsiya, ishsizlik, davlat 
budjeti va qarz munosabatlarini umumiy makroiqtisodiy 

muvozanat doirasida ko‘rib chiqadi

-Iqtisodiy o‘sish;
-inflyatsiya;
-ishsizlik;

- davlat budjeti;
-davlat qarzi;

-makroiqtisodiy muvozanat

7

T.A. Agapova va 
S.F. Seregina 

Agregat bozorlar 
yondashuvi

Makroiqtisodiyotni barqaror iqtisodiy o‘sish, 
resurslarning to‘liq bandligi, inflyatsiyani 

minimallashtirish va to‘lov balansi muvozanatini 
ta’minlash nuqtayi nazaridan iqtisodiyotning yaxlit 

faoliyatini o‘rganuvchi fan sifatida talqin qiladi.

-Tovarlar bozori;
- mehnat bozori;

-pul bozori;
-moliya bozori;

-agregat talab va taklif.

8

A.A. Shulimova 
Takror ishlab 

chiqarish 
yondashuvi

Makroiqtisodiyotni xalq xo‘jaligi miqyosida ishlab 
chiqarish, taqsimlash, ayirboshlash va iste’mol 

jarayonlarini, shuningdek yalpi talab va yalpi taklif 
hamda bozor va davlat tomonidan tartibga solish 

mexanizmlarini o‘rganuvchi fundamental iqtisodiy fan 
sifatida tavsiflaydi.

-Ishlab chiqarish;
-taqsimlash;

-ayirboshlash;
-iste’mol;

-takror ishlab chiqarish; -davlat 
tomonidan tartibga solish.

1-jadvalda keltirilgan yondashuvlar makroiqtisodiy jarayonlarni izohlashda turli nazariy ustuvorliklarga ega 
ekanligi bilan bir-biridan farqlanadi. Xususan, iqtisodchi J.M. Keynes keynschilik yondashuvini, M. Friedman 
monetaristik yondashuvni, P.A. Samuelson neoklassik sintez yondashuvini, N.G. Mankiw esa yangi keynschilik 
yondashuvini chuqur o‘rgangan va ularga mos ko‘rsatkichlarni tahlil qilgan. Mahalliy va MDH (Mustaqil 
Davlatlar Hamdo‘stligi) olimlari yondashuvlarida esa milliy iqtisodiyotga yaxlit tizim sifatida qarash kuchliroq 
namoyon bo‘ladi. Mahalliy olim B.Y. Xodiyev makroiqtisodiy jarayonlarni umumlashtiruvchi ko‘rsatkichlar orqali 
baholashga urg‘u bersa, Sh. Shodmonov va U. G‘afurov iqtisodiyotni o‘zaro bog‘langan bozorlar va institutsional 
mexanizmlar tizimi sifatida talqin qiladilar. T.A. Agapova va S.F. Seregina asosiy e’tiborni agregat bozorlar 
muvozanatiga qaratsa, A.A. Shulimova takror ishlab chiqarish jarayonlari hamda bozor va davlat tomonidan 
tartibga solish mexanizmlarini birgalikda ko‘rib chiqadi. Demak, yondashuvlarning asosiy farqi makroiqtisodiy 
holatni tushuntirishda qaysi omil, masalan, yalpi talab, pul omillari, bozor muvozanati, institutsional aloqalar 
yoki takror ishlab chiqarish jarayonlari — yetakchi o‘rin egallashida namoyon bo‘ladi.

Makroiqtisodiy ko‘rsatkichlarni guruhlash soha mutaxassislarining amaliy faoliyatini samarali tashkil 
etishda hamda makroiqtisodiy tadqiqotlarni o‘tkazishda muhim ahamiyat kasb etadi. Quyidagi 2-jadvalda 
makroiqtisodiy ko‘rsatkichlarning asosiy guruhlari va iqtisodiy mazmuni keltirilgan (2-jadval).

2-jadval
Makroiqtisodiy ko’rsatkichlarning asosiy guruhlari va iqtisodiy mazmuni2

№ Ko‘rsatkichlar 
guruhi Asosiy ko‘rsatkichlar Iqtisodiy mazmuni

1 Ishlab chiqarish 
va iqtisodiy o‘sish

-YaIM hajmi va o‘sish sur’ati;
-sanoat ishlab chiqarishi;

-asosiy kapitalga investitsiyalar.

Milliy iqtisodiyotning ishlab chiqarish 
ko‘lami, faolligi va o‘sish dinamikasini 

ifodalaydi.

2 Narxlar
-iste’mol narxlari indeksi;

-inflyatsiya darajasi;
-YaIM deflyatori.

Narxlar barqarorligi, pulning xarid 
qobiliyati va umumiy narxlar darajasidagi 

o‘zgarishlarni baholaydi.

3 Mehnat bozori -Bandlik va ishsizlik darajasi; -ishchi kuchida 
ishtirok etish; -o‘rtacha ish haqi.

Mehnat resurslaridan foydalanish darajasi 
va aholining iqtisodiy faolligini ko‘rsatadi.

4 Pul-kredit va 
moliya sektori

-Asosiy foiz stavkasi;
-pul massasi;

-bank kreditlari;
-valyuta kursi.

Pul-kredit sharoitlari, moliyaviy vositachilik 
va iqtisodiyotdagi likvidlik holatini 

tavsiflaydi.

5 Tashqi sektor

-Eksport va import;
-savdo balansi;

-joriy operatsiyalar hisobi;
-tashqi qarz

Mamlakatning tashqi iqtisodiy aloqalari, 
valyuta tushumlari va tashqi barqarorligini 

aks ettiradi.

6 Fiskal sektor
-Davlat budjeti daromadlari va xarajatlari;

-budjet taqchilligi;
-davlat qarzi.

Davlat moliyasining holati, fiskal 
siyosat yo‘nalishi va qarz barqarorligini 

baholashga xizmat qiladi.

  
2-jadvaldan ko‘rinadiki, makroiqtisodiy ko‘rsatkichlar 6 ta asosiy guruhdan iborat bo‘lib, ular iqtisodiyotning 

alohida yo‘nalishlarini tavsiflash bilan birga, uning umumiy holatini kompleks baholash imkonini beradi. 
Ishlab chiqarish va iqtisodiy o‘sish ko‘rsatkichlari iqtisodiy faollikni, narxlar va mehnat bozori ko‘rsatkichlari 
esa barqarorlik hamda aholining iqtisodiy holatini ifodalaydi. Pul-kredit, tashqi va fiskal sektor ko‘rsatkichlari 
moliyaviy sharoitlar, tashqi iqtisodiy aloqalar hamda davlat moliyasining barqarorligini baholashda muhim 
ahamiyatga ega.

Yuqoridagi ko‘rsatkichlar iqtisodiyotni turli tomondan tavsiflasa-da, ular alohida emas, balki yagona tizimning 
o‘zaro bog‘liq elementlari hisoblanadi. Shu sababli ham bir ko‘rsatkichdagi o‘zgarish boshqa ko‘rsatkichlarga 
ham bevosita yoki bilvosita ta’sir ko‘rsatadi.

X U L O S A  V A  T A K L I F L A R
Tadqiqot natijalari makroiqtisodiy ko‘rsatkichlar milliy iqtisodiyotning holati, rivojlanish dinamikasi va 

barqarorligini ifodalovchi o‘zaro bog‘liq tizim ekanligini ko‘rsatdi. Shu sababli mamlakatning makroiqtisodiy 
holatini baholashda faqat YaIM yoki boshqa alohida ko‘rsatkichga tayanish yetarli emas. Asosiy makroiqtisodiy 
ko‘rsatkichlarning darajasi, dinamikasi va o‘zaro bog‘liqligini birgalikda tahlil qilish iqtisodiyotdagi mavjud 
tendensiyalarni aniqroq aniqlash, makroiqtisodiy nomutanosibliklarni o‘z vaqtida baholash hamda ilmiy 
asoslangan iqtisodiy qarorlar qabul qilish uchun muhim metodologik asos bo‘lib xizmat qiladi.

Ushbu maqolaning natijalar bo‘limida taqdim etilgan tahlillar asosida quyidagi tavsiyalar taklif etiladi:
– makroiqtisodiy holatni baholashda faqat YaIMga tayanmasdan, asosiy ko‘rsatkichlardan kompleks 

foydalanish;
– ko‘rsatkichlarni iqtisodiy mazmuniga ko‘ra guruhlash hamda ularning o‘zaro ta’sirini hisobga olish.
Yuqoridagi tavsiyalar iqtisodiy jarayonlarni chuqurroq baholash va asoslangan iqtisodiy qarorlar qabul 

qilish uchun zarur axborot bazasini shakllantirishga xizmat qiladi.

2	  Dissertatsiya muallif tomonidan Birlashgan Millatlar Tashkilotining Milliy hisoblar tizimi — 2008 (SNA 2008), 
Xalqaro Valyuta Jamg’armasining BPM6 va GFSM 2014 qo‘llanmalari hamda Xalqaro Mexnat Tashkiloti mehnat 
statistikasi standartlari asosida umumlashtirilgan.

